
DE VITA IOSEPHI MOHR 
POETAE CANTICI SANCTAE NOCTIS

(1792-1848)

Iosephus Franciscus MOHR d.11. m.Dec. a.1792 Austriacensi in urbe Salisburgo 
natus  est.  Qui  fuit  filius  illegitimus  Annae Schoeber textricis  retiariae  –  eius 
pater  fuit  Franciscus  Iosephus  Mohr sclopetator  muscatarius1 ex  viculo 
Mariapfarr oriundus.  Pater  filio  nihil  reliquit  nisi  nomen,  nam  exercitum 
deseruit et evasit in sempiternum. Filius eum numquam revidit. Itaque Iosephus 
Mohr unâ cum matre  et  duabus  sororibus  germanis  et  aviâ,  cui  nomen fuit 
Maria, in domo 31 (tricesimâ primâ) ad Salisburgensem angiportum lapideum 
summâ in paupertate habitabat. 

Cum  Iosephus  natus  esset  filius  illegitimus,  matri  solvenda  fuit  multa 
novem florenorum. At matri tanta pecunia non fuit. Itaque non potuit, quin 
assentiret  Iosepho  Wohlgemuth,  carnifici  Salisburgensi,  qui  paratus  erat 
multam  solvere  eâ condicione,  ut  fieret  patrinus  infantis  baptismalis. 
Carnifex enim dives sed omnibus ingratus hôc modo voluit sibi comparare

1 *sclopetātor *muscātārius i.q. Musketier. 

existimationem meliorem; at Iosephulum minimê curavit, nam mulierem 
quandam nomine  Franciscae Zachin  misit, quae in baptismate vices sui 
gereret. 

Illâ aetate ista circumstantia rerum Iosepho eiusque matri erat calamitosa. 
Nam  puer  cum  esset  origine  illegitimâ et  patrino  carnifice,  in  nullam 
scholam receptus est  nullusque faber paratus erat  Iosephum erudire.  Ita 
fieri  non  potuit,  ut  îdem  puer  ullam  artem  disceret  ullumque  munus 
susciperet.  Haec  pueritia  gravissima  multum  valuit  ad  eius  mores 
modumque agendi posteriorem. 

Iosephus quamvis viveret pauper, adolevit puer comis atque laetus. Omnis 
vicinus  ad  angiportum  lapideum  habitans  eum  noverat,  quia  Iosephus 
saepe  in  viâ ludebat  cantans  et  ab  omnibus  libenter  audiebatur  propter 
vocem suam pulchram. Cantica quae Iosephus cantabat, a Mariâ aviâ suâ 
didicerat.  Îdem  puer,  cum  celeriter  disceret,  iam  post  paucos  conatûs 
ediscendi  textûs  memoriter  tenebat.  Amore  artis  musicae  cum imbutus 
esset,  fortuna eius in meliorem conversa est. 

Aliquando etiam Iohannes Nepomucus Hiernle, monachus Benedictinus et 
vicarius  chori  ecclesiae  cathedralis,  audivit  Iosephum in viâ cantantem. 
Statim is animadvertit puer quanto esset ingenio musico. Itaque Hiernle 
decrevit, ut Iosephum foveret. 

A.1801  Iosephus  pecuniâ vicarii  chori  cathedralis  adiutus  gymnasium 
Sancti Petri Salisburgensis frequentat. Iam tredecim annos natus modulari 
scit violinâ, citharâ, organo necnon cantor in publicum prodiit.  Sedecim 
annos natus Iosephus in  aliam scholam transgressus est.  Ex anno 1808 
gymnasium frequentavit monasterii Benedictini in oppido  Kremsmünster 
situm.  Ibidem autem eius  ingenium musicum etiam plus  cultum atque 
exauctum est.

Iosephus  scholam  Benedictinam  oppidi  Kremsmünster  per  triennium 
frequentavit. Scholâ finitâ Iosephus certo scit, quale munus suscepturus sit. 
Puer  infantiam  suam  pauperrimam  et  matris  fortunam  miserrimam 
recordatus  decernit,  ut  opem  det  hominibus  pauperibus  et  e  societate 
exclusis. Itaque vult fieri sacerdos. At quisnam homo pecuniam daturus est 
pro  studiis  theologiae  pernoscendae?  Num   ecclesia  eum  filium 
illegitimum receptura  est?  Iam  periculum  est,  ne  optatum Iosephi  non 
expleatur, sed iterum fortuna eius in meliorem conversa est. Nam Iosephus 
a  sumptibus  studiorum academicorum liberatur  et  accipit  permissionem 
Papae extraordinariam, quâ omnibus filiis illegitimis illo tempore egebant, 
qui  sacerdotes  fieri  volebant.  Iosephus  Mohr,  cum  per  tres  annos 
theologiae  pernoscendae  studuisset,  d.21.  m.Aug.  a.1815   viginti  duos 
annos natus sacerdos factus est. 

Iosephus Mohr ordinatus cum sit, primo fit curator animarum in  Ramsau 
vico prope  Berchtesgaden  sito  et  a.1816 in  vico  Mariapfarr  in  regione 
montanâ Salisburgensi.  Haec  erat  paroecia  patris,  quem  numquam 
cognoverat. Plagae et vici, per quos Iosephus Mohr migrabat, vehementer 
vastati sunt. Bellis a Napoleone Imperatore Francogalliae in Europâ gestis 
et  in  oppidis  et  in  hominibus  vestigia  erant  relicta.  Itaque  in  viculo 
Mariapfarr multum erat miseriarum. 

Ibidem  Iosephus  coepit  exoptare,  ut  plura  cognosceret  de  gente  suâ, 
praesertim de gente patris. Parochus nomine Stoff, vir affabilis, eum valdê 
adiuvabat.  Per eum Iosephus cognovit avum suum, qui valdê gavisus est, 
quod nepos sibi erat sacerdos tam iuvenis scientiaeque cupidus. Îdem avus 
Iosepho multa narravit de patriâ, in quâ pater adoleverat. 

Hiems autem a.1816 matura et dura in viculum Mariapfarr ingruit. At ne 
acerbissimo quidem frigore  Iosephus  Mohr  iuvenis  sacerdos  ab  officiis 
animas  curandi  explendis  impeditus  est.  Îdem  per  nives  altissimas 
migrabat in domos remotissimas ad homines, qui ope suâ egêrent. Quod ad 
officium explendum Iosephus pretium solvit magnum. Nam ipse quoque 
correptus est morbo pauperum frequentissimo: Iam illis in cubiculis umidis 
frigidisque,  quae  Iosephus  puerili  aetate  inhabitaverat,  contraxerat 
tuberculosin morbum pulmonum perniciosum. Hieme autem a.1816 denuo 
in istum morbum incidit.

Iosephus mense Iulio a.1817 cum nondum reconvaluisset, a parocho Stoff 
in nosocomium Salisburgense illatus est. Ibidem Iosephus Mohr per sex 
septimanas versatus e morbo partim recreatus est. 

Quia  etiam  nosocomio  relicto  necesse  est,  ut  Iosephus  pergat 
reconvalescere  ideoque  in  regionem  migret,  quae  sit  caelo  mitiore, 
parochus Stoff ei commendat, ut munus suscipiat in paroeciâ Oberndorf. 
Sacerdos  ibi habitans est bonus amicus praepositorum Francisci. Iosephus 
et  parochus  Kessler e  primo  iam die  bene  inter  se  concordabant.  Unâ 
textibus  missae  sacrae,  quae  celebrari  solebat  sermone  Latino,  textûs 
interponebant theodiscê scriptos. 

Inde christifideles paroeciae gavisi, quod nunc intellegebant, de quâ re in 
ecclesiâ ageretur,  missam  frequentabant  numerosi.  At  hoc  non  videtur 
placuisse omnibus, nam parocho Kessler iam m.Oct. a.1817 alia paroecia 
mandata est. 

E contrario parochus  Nöstler,  parochi Kessler successor, Iosepho iam ex 
initio magnas afferebat molestias. Causae earum partim iacent in tenebris 
historiae. Parochus Nöstler videtur non passus esse sermonem theodiscum 
in  missis  sacris  adhibitum.  Sed  forsitan  îdem  invidebat  Iosepho  Mohr 
christifidelibus paroeciae gratiori. Nam Iosephus ope citharae suae Deum 
hominibus faciebat propinquiorem.  

Sed licet egestas quoque pecuniarum causae fuerit, quod parochus Nöstler 
apud archiepiscopum famam Iosephi Mohr obscuravit eundem accusans, 
quod officium suum negligeret et cum hominibus alterius sexûs iocaretur 
et cantaret cantica „saepe non aedificantia“. 

At hac accusatione perquisitâ a decano oppidi St. Georgen, qui Iosepho est 
praepositus, omnia quae eidem sunt obiecta, refutantur. Iosepho Mohr, qui 
habeatur  pro  sacerdote  bono  et  praedicatore  bene  apto,  permittitur,  ut 
maneat in vico Oberndorf. 

Feliciter  accidit,  ut  Iosepho  Mohr  permitteretur  in  vico  Oberndorf 
permanere.  Nam  ibidem  cognovit  Franciscum  Xaverium  Gruber 
compositorem melodiarum, qui ad vitam Iosephi erat multum effecturus. 
Franciscus  Xaverus  et  Iosephus  amore  artis  musicae  communi  inter  se 
coniuncti sunt. Saepe unâ cantabant aut citharis ludebant. 

Ita  anno  Domini  1818  factum est,  ut  inter  missam Vigiliae  Nativitatis 
Domini in Ecclesiâ Sancti Nicolai in vico Oberndorf sitâ primum  omnium 
publicê cantaretur canticum, quod inscribitur „Stille Nacht, Heilige Nacht“ 
(i.e.  Latinê:  „Sancta  nox,  placida  nox“).  Iosephus  voce  tertiâ cantans 
citharâ cecinit,  Franciscus  cantavit  voce  imâ.  Hoc  canticum  a 
christifidelibus paroeciae magno cum applausu auditum est. 



6

Iam novem mensibus postquam illud canticum „Sancta nox, placida nox“ 
primo cantatum est, Iosepho Mohr vicus Oberndorf fuit relinquendus. 

 

ECCE AUTOGRAPHUM CANTICI ILLUSTRISSIMI

Quibus de causis ei abeundum fuerit, ignotum est. Deinde Iosephus quietis 
expers  per  longum tempus  migrare  non  desiit.  Octo  annis  sequentibus 
munere  functus  est  curatoris  animarum  in  novem  paroeciis  variis 
Salisburgensibus:  in  Kuchel  et  Golling  et  Vigaun et  Adnet  et  Krispel et 
Anthering  et  Koppl  et  Eugendorf  et  Hof.  Cum iterum iterumque adiuvet 
homines pauperes et expulsos, multae ei sunt allatae molestiae. Accedit, 
quod unus parochus post alterum studet defungi Iosepho, qui sit valetudine 
infirmâ. 
Iosephus primo quiescit a.1827 in vico  Hintersee. Ibidem Mohr suscipit 
parvam  paroeciam,  cui  insunt  pauciores  quam  trecenti  catholici,  sed 
primum  nunc  non  iam  est  curator,  sed  parochus  solus  paroeciae  suae 
praepositus.  Mox  Iosephus  affabilis  omnibus  christifidelibus  fit  gratus 
propter  amorem  suum  hominum  pacisque.  Tamen  iterum  e  recessu 
audiuntur  diffamatores.  A.1834  Iosephus  Mohr  interrogatur  de  officiis 
muneris  neglectis.  At  sicut  iam  prius  factum  est,  cum  nunc  quoque 
accusationes probentur falsae esse, Iosephus extra culpam esse iudicatur. 

Tamen  dolenter  dicendum  est  etiam  quietem,  quâ Iosephus  in  vico 
Hintersee perfructus est, non fuisse sempiternam. Post decennium salutare 

eidem a.1837  aliud  munus  mandatur:  ei  transmigrandum est  ad  vicum 
Wagrain prope Bischofshofen situm, qui est montanus vicus pauperrimus. 

Iosephum valdê miseret paupertatis hominum. Praesertim infantes ei cordi 
sunt. Mohr memor fit infantiae propriae. Qui numquam oblîtus est, quid 
valeat  hominem  pauperem  esse  et  vix  ab  aliquo  diligi.  Ipso  eo,  quod 
scholam  frequentare  non  potuit  nisi  ope  hominis  boni,  Mohr  monetur, 
quantum adversus vitae  suae gravitatem sibi  donatum sit.  Ex hôc dono 
accepto ipse aliis aliquid tradere vult. 

Itaque novam scholam scholam aedificandam curat, ne omnes liberi in uno 
tantum  oeco  classiario  instituantur.  Iam  m.Nov.  a.1838  haec  schola 
inaugurata est. 

#

Simul  Iosephus  indefessê colligit  pecuniam,  quâ pauperum  quoque 
parentium liberis liceat  scholam frequentare,  quod fieri  non poterat  nisi 
pecuniâ solutâ.   Quâ erat  caritate  atque  providentiâ eorum,  quibuscum 
vivebat,  Iosephus  etiam  respiciebat  homines  seniles  pauperesque, 
praesertim illos, quibus ab uno fundo agresti ad alterum migrandum erat, 
ut  ibi  aliquid  ciborum  acciperent.  Eius  navitate  effectum  est,  ut 

aedificaretur  quoddam  domicilium,  quo  reciperentur  pauperes  atque 
seniles. Sed domicilium cum perficeretur, eiusdem auctor non iam vixit. 

Die  quarto  mensis  Decembris  a.  1848  Iosephus  Mohr  tuberculosi 
pulmonari correptus et laboribus infinitis homines adiuvandi defatigatus, 
undecim diebus ante diem natalem quinquagesimum sextum animam suam 
efflavit.  

Qui  mundum reliquit  tam pauper,  quam intraverat,  tamen nos uberrimê 
donavit  cantico  suo,  quo  Iesu  nativitatem  celebravit  tantâ cum 
pulchritudine mirabili. 

Haec  vita  Iosephi  Mohr  conscripta   est  a  Roswithâ atque  Michaele 
Tillman, Latinâ veste donata a Leone Latino. Textus originalis invenitur in 
libello qui sequitur:  
Roswitha und Michael Tillmann, Stille Nacht, heilige Nacht. Laura und Tom auf den Spuren 
des bekannten Liedes. Fensterbild-Adventskalender, illustriert von Malte Hagen Olbertz, 
Bergmoser + Höller Verlag, Aachen a.2005. 


